
1 Abstrakt

Diplomacia ekonomike është në fokusin në politikës së jashtme të Shqipërisë, si arti i garantimit të sigurisë ekonomike dhe përmbushjes së interesave strategjike kombëtare, përmes përdorimit të instrumentave ekonomike në marrëdhëniet ndërshtetërore
. Duke patur më shumë angazhim dhe partneritet dinamik me grupe aktorësh shtetëror dhe jo-shtetëror, një vizion më të qartë, mirëorganizim, gjithëpërfshirje dhe motivim të njerëzve e institucioneve, zyrtarë dhe shoqëri civile, roli i diplomacisë ekonomike do të shërbejë në promovimin e mëtejshëm të interesave ekonomike të Shqipërisë, jashtë vendit.
Kjo detyrë kursi synon të analizojë rolin e diplomacisë ekonomike shqiptare, duke u mbështetur në parimin e tretë të mirëqeverisjes efikasiteti dhe efektshmëria
, për zhvillimin dhe thellimin e marrëdhënieve ekonomike e tregtare të Shqipërisë, me vende të ndryshme sepse nxitja e tregtisë, rritja e investimeve, zvogëlimi i kostove të transaksioneve ndërkufitare, është në interes të prosperitetit ekonomik të vendit, me qëllimin final integrimin sa më të mirë të Shqipërisë dhe ekonomisë shqiptare në rajon, Evropë dhe më gjerë.   

Diplomatët nuk nënshkruajnë kontrata investimesh apo tregtare ndaj edhe nuk është e lehtë të matet efektiviteti i punës së diplomacisë ekonomike. 

Diplomacia ekonomike është një mekanizëm aktiv në ndërtimin e marrëdhënieve dypalëshe dhe shumëpalëshe më të forta me ekonomitë në rritje më të shpejtë në botë, duke u mbështetur në qasjen e mirëkuptimit politik dhe shërben për krijimin e një klime pozitive për marketingun e duhur të Shqipërisë, në botë.

2 Metodologjia

Hipoteza e punimit ka një natyrë komplekse për shkak të numrit të variablave të pavarura që e përbëjnë atë. Metodologjia e aplikuar është bazuar kryesisht në analizën sekondare. Librat, artikujt, studimet, raportet, revistat dhe gazetat kanë përbërë bazën e sigurimit të fakteve dhe provave. Gjithashtu, në këtë punim, përveç shfrytëzimit të materialeve të publikuara nga institucione të ndryshme kërkimore, si burim informacioni kanë shërbyer edhe këndvështrimi i paraqitur nga studiues të njohur që janë marrë në detaje edhe me rolin e doplomacisë ekonomike në Shqipëri.
Mbi rolin e diplomacisë ekonomike në Shqipëri: efikasiteti dhe efektshmëria
Misioni i diplomacisë ekonomike është përmirësimi i imazhit të vendit në lidhje me zhvillimin e tregtisë së lirë, rritjen e  investimeve të huaja, promovimin e pasurive natyrore që Shqipëria ofron, nxitjen e interesit për investime në sektorë strategjikë të ekonomisë shqiptare, ndërkombëtarizimin e biznesit shqiptar dhe mbështetje të eksportit të produkteve shqiptare në funksion të rritjes dhe diversifikimit më të mirë gjeografik të tyre, me fokus mbrojtjen e interesave të Shqipërisë
.

Diplomacia ekonomike si një përparësi e politikës së jashtme të Shqipërisë, e zhvilluar përmes një sërë aktivitetesh brenda dhe jashtë Shqipërisë, po artikulohet gjithnjë e më shpesh në marrëdhëniet me jashtë sepse ekonomia është bërë nxitësi kryesor i ndikimit politik dhe lidhet ngushtësisht me politikën e jashtme të vendit. Nëse qëllimi i diplomacisë tradicionale është paqja, qëllimi i diplomacisë ekonomike është zhvillimi i mëtejshëm ekonomik. Një diplomaci efikase ekonomike nënkupton promovimin e produkteve dhe shërbimeve shqiptare në botë, duke influencuar politikat e investimeve tregtare të shteteve partnere dhe kompanive të huaja, si dhe influencim të enteve rregullatore ndërkombëtare
.
Diplomacia ekonomike shqiptare ka tre objektiva kryesore:

· Së pari, promovimin e avantazheve të ekonomisë shqiptare, sensibilizimi dhe tërheqja e investimeve të huaja;
· Së dyti, nxitjen dhe promovimin e eksporteve shqiptare në vendet partnere;
· Së treti, lehtësimin, ndërmjetësimin dhe zgjerimin e bizneseve shqiptare në tregjet jashtë vendit. 
Diplomacia ekonomike përfshihet në tre nivele: dypalëshe, rajonale dhe multilaterale. Krijimi i rrjetit të Marrëveshjeve Ekonomike Ndërkombëtare krijon bazën ligjore, ku mbështet zhvillimi i diplomacisë ekonomike. 

· Në planin bilateral, Shqipëria ka një kuadër ligjor të favorshëm për nxitjen dhe mbrojtjen e investimeve përmes një rrjeti global prej më shumë se 40 marrëveshjesh dypalëshe për nxitjen dhe mbrojtjen reciproke të investimeve. Shqipëria ka lidhur e vazhdon të lidhë marrëveshje të bashkëpunimit ekonomik, e teknik me vendet e ndryshme.

· Në planin multilateral, Shqipëria është anëtare e shumë organizatave ndërkombëtare dhe institucioneve financiare. 

· Në planin rajonal, Shqipëria aplikon një regjim liberal tregu. Tregtia e jashtme është liberalizuar dhe vendi ndjek standardet e vendosura nga Bashkimi Evropian dhe nga Organizata Botërore e Tregtisë. BE-ja vazhdon të jetë partneri kryesor tregtar i Shqipërisë. Nga viti 2006 Shqipëria është anëtare e CEFTA; nga viti 2009 është anëtare e EFTA dhe ka gjithashtu një Marrëveshje të Tregtisë së Lirë me Turqinë e cila ka hyrë në fuqi në maj 2008. 

· Shqipëria është e angazhuar  për te zbatuar planin e  masave të dalë nga Samiti i Triestes  për lehtësimin e shkëmbimit të mallrave, shërbimeve, kapitaleve dhe punës së kualifikuar duke synuar përafrimin me BE-në në kuader te “Zonës Ekonomike Rajonale” dhe Traktatit te Komunitetit të Transportit. 

Format e përdorura të diplomacisë ekonomike shqiptare konsistojnë në vizita të delegacioneve të biznesit, zhvillimi i Konferencave e Forumeve Ekonomike, Forumeve të Biznesit, Takimeve B2B; organizimi i Sesioneve të Komisioneve të Përbashkëta Ndërqeveritare për Bashkëpunimin Ekonomik e Tregtar me vende të ndryshme; Organizimi i takimeve të Bashkëkryetarëve të Sesioneve Ekonomike, të cilat kanë për qëllim gjetjen e mundësive të reja praktike për nxitjen e investimeve dhe të bashkëpunimit ekonomik e tregtar mes vendeve. 

Shqipëria ka rreth 50 misione diplomatike dhe konsullore nëpër botë, duke ndarë përgjegjësi e detyra konkrete në fushën e diplomacisë ekonomike. Në kuadër të rritjes së nivelit cilësor të informimit të Përfaqësive Diplomatike, është punuar për të intensifikuar dhe profilizuar komunikimin lidhur me politikat tregtare, strategjitë kombëtare, reformat ekonomike, kuadrin ligjor për investimet e huaja, klimën e biznesit e treguesit e përditësuar makro-ekonomikë.

Gjatë periudhës 2013-2018 diplomacia ekonomike ka qenë aktive në drejtim të promovimit dhe ndërkombëtarizimit në fushën e transportit, infrastrukturës, energjisë, turizmit në disa projekte prioritare si Porti i Shëngjinit, Rruga Arbrit, rrjeti hekurudhor, TAP, apo në projektet si aeroporti i Vlorës, i Kuksit.

Në kuadër të rritjes së rolit të diplomacisë ekonomike, të dhënat më të fundit nga Ministria për Evropën dhe Punët e Jashtme, tregojnë se vetëm gjatë gjashtëmujorit të parë të 2018, janë arrtitur bashkërendimi i aktiviteteve dhe takimeve të përbashkëta promovuese, brenda dhe jashtë vendit, si:
· 18 Forume Dypalëshe dhe Shumëpalëshe: Çeki, Kroaci, Poloni, Hungari, Francë, Suedi, Estoni, Zvicër, Britani e Madhe,Bullgari, Rusi, Indi, Kuvajt,Brazil
· 50 Misione Biznesi/ vizita dhe agjenda takimi në koordinim me Ministritë e linjës dhe agjenci të tjera shtetërore:sipërmarrës italianë, operatorë slloven, sipërmarres francez
· 69 takime për nxitjen e bashkëpunimit në fusha të ndryshme nga përfaqësitë shqiptare në botë: Greqi, Itali, Belgjike, Bullgari, Rumani, Spanje, Kosove, Danimarke, Holand, Suedi, Zvicer, SHBA, Sllovaki, Slloveni, Ukraine, Mbeteri e Bashkuar, Japoni, Kanada, Çeki, Rusi, Brazil, Poloni, Armeni, Bahrein
· 25 pjesëmarrje në panaire në fushën e Turizmit, Tregtisë dhe Investimeve: Greqi, Kosove, Mal i Zi, Algjeri, Kine, Rumani, Azerbajxhan, Hungari, Gjermani, Poloni, Bullgari, Spanje,Izrael, Çeki, Kroaci, Arabi Saudite, Danimarke
· 7 Aktivitete promovuese dhe prezantime në Tiranë: Edicioni 2-të Panairi Mesdhetar i Turizmit; Forum bizne Shqipëri-Libi; Forumi Shqipëri-Iran; Konferenca një ditore me titull ˝Smart urban municipalities/cities and energy efficient industries 2018˝; Forum ekonomik Shqiperi-Sllovaki
· Janë koordinuar 26 pjesëmarrje të institucioneve qendrore dhe lokale në konferenca të bashkëpunimit dy- dhe shumëpalësh: Mal i Zi, Slloveni, Turqi, Gjermani, SHBA, Poloni, Azerbajxhan, Bullgari, Bosnje Hercegovine, Mbreteri e Bashkuar, EBA, Irak, Vietnam
· 6 komisione të Bashkëpunimit Ndërqeveritar Ekonomik: Austri, Kroaci, Kinë, Çeki, Hungari, Rumani (kjo e fundit në 6 mujorin e dytë 2018)
· 7 takime per linjat direkte ajrore: Stamboll, Izrael, Holande, Rusi, Rumani, Danimarke, Çeki
· 25 takime për bashkëpunime në nivel lokal: Sllovaki, Izrael, Spanjë, Greqi, Kanada, Japoni,Hungari, Luksemburg,Zvicer, Katar,      Kosove, Çeki, Maqedoni
· 59 Takime me biznese dhe pjesëmarrje ne tryeza me dhomat e tregtise/shoqatat e biznesit. 
Arabi Saudite, Libi, Spanje, Gjermani, Kine, Iran, Poloni, Shqiperi, Slloveni, Bullgari, Hungari, Izrael, Itali, Holande

Diplomacia ekonomike duhet të ndihmojë akoma më shumë në ndërmejtësimin e lidhjeve që kompanitë shqiptare të zgjerohen dhe investojnë në vende të tjera por edhe për të tërhequr investime të reja në Shqipëri, duke identifikuar se ku ka barriera për tregtinë e investimet, që duhen korrektuar sa më parë.

Angazhimi në zhvillimin e një diplomacie efektive ekonomike, krahas angazhimit të Ministrisë për Evropën dhe Punët e Jashtme dhe rrjetit të përfaqësive diplomatike në botë, ka përfshirë kontributin e Ministrisë së Financave dhe Ekonomisë, institucioneve të tjera qendrore, Agjencisë për Nxitjen e Investimeve, Agjencisë Kombëtare të Turizmit, Dhomave të Tregtisë dhe Industrisë, Shoqatave të Biznesit, Shoqatave të Industrisë, sektorit financiar dhe një mori aktorësh nga palët e interesuara.  

3 Rekomandime
Fokusi për një diplomaci ekonomike efektive do të mbetet zhvillimi i mëtejshëm i ekonomisë shqiptare duke tërhequr  investimet të huaja direkte, me prioritet në sektorët e burimeve natyrore, energjisë së rinovueshme, sektorit të turizmit, sektorit të agrobiznesit, sektorit të infrastrukturës dhe shërbimeve. 
Shqipëria është një vend i vogël dhe burimet janë të kufizuara. Diplomacia ekonomike meriton dhe duhet të jetë përparësi në politikën e jashtme me përfshirjen e  institucioneve vendore dhe qendrore, aktorë privat nga biznesi, arti dhe kultura në promivimin e mëtjeshëm të vlerave  të Shqipërisë.

Diplomacia ekonomike duhet mbështetur nga ana financiare dhe po ashtu  përveç rregullimeve strukturore ajo ka nevojë për ndryshim në kulturën e punës, pasi duke qenë e lidhur me interesat e vendit lind nevoja për ndërveprim e bashkëpunim midis institucioneve të ndryshme.

Për një diplomaci efektive ekonomike, sugjerohet që institucionet shtetërore dhe agjencitë e dhomat e tregtisë në vend dhe rrjeti diplomatik të punojnë ngushtë për të identifikuar në mënyrë pro-aktive projektet dhe fushat prioritare, duke shërbyer jo vetëm si kanale komunikimi por edhe sugjerimi në hartimin e politikave ekonomike në funksion të interesave të ndërsjella.

Me interes mund të konsiderohet edhe (i) roli i Konsujve të Nderit; (ii) kontributi  i shqiptarëve me influencë në vendet ku jetojnë e punojnë, (iii) përdorimi i “Diplomatëve me lap-top”, ku operimi për çështje të veçanta mund të jetë edhe me stafe jo-diplomatike, në vendet ku shërbejnë.

Ndërkohë sugjerohet përdorimi i teknologjive të reja të informacionit për të mbështetur prioritetet kyçe të diplomacisë ekonomike, drejt promovimit të aktiviteteve apo përditësimi me informacione të website-ve të dedikuara për diplomacinë ekonomike shqiptare. 

